
Annotatsiya. Ushbu maqolada XX asr oʻzbek adabiyotining durdonalaridan biri – Murod 

Muhammad Doʻstning “Lolazor” romani “shaxs va tuzum” muammosi prizmasidan tadqiq 

etiladi. Asarda turgʻunlik davri ijtimoiy-siyosiy muhitining inson ruhiyatiga koʻrsatgan halokatli 

taʼsiri, Nazar Yaxshiboyev obrazi orqali shaxsiyatning ikkilanishi va maʼnaviy inqirozi ilmiy-

nazariy jihatdan tahlil qilingan. Maqolada tuzumning qoliplari va inson erkinligi oʻrtasidagi 

ziddiyatlar, xushomadgoʻylik va sadoqat tushunchalarining deformatsiyasi badiiy dalillar 

yordamida ochib beriladi. Tadqiqot natijalari mustabid tuzum sharoitida shaxsning oʻzligini 

saqlab qolish imkoniyatlari va fojiasini tushunishga xizmat qiladi. 

Kalit soʻzlar: Murod Muhammad Doʻst, “Lolazor”, Nazar Yaxshiboyev, shaxs va tuzum, 

turgʻunlik davri, maʼnaviy inqiroz, badiiy psixologizm, konformizm, ijtimoiy qatagʻon. 

Аннотация. В данной статье исследуется один из шедевров узбекской литературы 

ХХ века — роман Мурада Мухаммада Дуста “Лолазор” сквозь призму конфликта 

“личность и режим”. В работе теоретически анализируется деструктивное влияние 

социально-политической среды периода застоя на психику человека, на примере раздвоения 

личности и духовного кризиса героя Назара Яхшибоева. В статье раскрываются 

противоречия между рамками режима и свободой человека, а также деформация 

понятий лести и верности на основе художественных доказательств. Результаты 

исследования служат пониманию трагедии и возможностей сохранения индивидуальности 

в условиях тоталитарной системы. 

Ключевые слова: Мурад Мухаммад Дост, “Лолазор”, Назар Яхшибоев, личность и 

режим, период застоя, духовный кризис, художественный психологизм, конформизм, 

социальные репрессии. 

Abstract. This article investigates one of the masterpieces of 20th-century Uzbek literature, 

Murod Muhammad Dost’s novel “Lolazor” through the prism of the “individual and the regime” 

conflict. The research theoretically analyzes the destructive impact of the social-political 

environment during the stagnation period on the human psyche, focusing on the character Nazar 

Yakhshiboev’s identity split and spiritual crisis. The article reveals the contradictions between 

regime constraints and human freedom, and the deformation of concepts like flattery and loyalty 

using artistic evidence. The findings illuminate the tragedy and possibilities of preserving one’s 

identity under a totalitarian system. 

Key words: Murod Muhammad Dost, “Lolazor”, Nazar Yakhshiboev, individual and 

regime, stagnation period, spiritual crisis, artistic psychologism, conformism, social repression. 

 

KIRISH. Adabiyot — hamisha inson va jamiyat oʻrtasidagi koʻrinmas iplarni tadqiq 

etuvchi soha boʻlib kelgan. Xususan, XX asr oʻzbek nasrida turgʻunlik davri deb atalgan 

murakkab bosqich oʻzining barcha ziddiyatlari bilan aks etdi. Murod Muhammad Doʻstning 

“Lolazor” romani nafaqat badiiy asar, balki oʻsha davr siyosiy mashinasining inson taqdirini 

qanday maydalab tashlaganini koʻrsatuvchi oʻziga xos “maʼnaviy aybnoma”dir. Har bir davrning 

oʻziga xos murakkabliklari, sinovli kechmishlari, ogʻriqlari boʻladi. Biroq davr taqozosi bilan hech 

bir kimsa tuzumga, koʻrib, kechirib kelayotgan sinovlariga qarshi oʻz fikrini, qarshiligini 

koʻrsatishga qodir boʻlmagan, mobodo bunga jazm etdimi uni jamiyatdagi “oʻrni” ildizi bilan yoʻq 

qilingan. Murod Muhammad Doʻstning “Lolazor” asari boshqa davrdosh romanlardan farqli 

ravishda barcha ijtimoiy muammolarning ildizi mavjud siyosiy tafakkur bilan bogʻliqligini asoslab 

bergan.  

Yozuvchi davrga xos boʻlgan muammolarni hal etish yoʻllarini, yechimlarini taklif 

etmaydi, ammo paradoksal tuzumga nisbatan ziyoli ziyoli odam qanday maqomda boʻlishi kerak 

ekanini anglab yetadi va buni bizga ham anglatadi. 

“Lolazor” – bu sirtqi tomondan goʻzal, ammo ich-ichidan qonga belangan va chirigan 

muhit ramzi. Roman markazida turgan shaxs va tuzum toʻqnashuvi shunchaki siyosiy qarama-

qarshilik emas, balki vijdon va manfaat, haqiqat va yolgʻon oʻrtasidagi mangu kurashning 

koʻrinishidir. Asarning bosh qahramoni Nazar Yaxshiboyev timsolida biz davrning barcha 

fojialarini – isteʼdodning xor boʻlishini, doʻstlikning sotqinlikka aylanishini va eng achinarlisi, 

insonning oʻz-oʻzini inkor etishini koʻramiz. 

METODOLOGIYA. Ushbu tadqiqotda quyidagi ilmiy metodlardan foydalanildi: 

Psixologik tahlil metodi: Nazar Yaxshiboyev va boshqa qahramonlarning ichki dunyosi, 

ruhiy kechinmalari va ularning harakatlantiruvchi motivlarini aniqlashda qoʻllanildi. 

Sotsiologik yondashuv: Roman yozilgan davr (80-yillar) va unda tasvirlangan ijtimoiy-

siyosiy tuzumning inson xarakteriga taʼsiri oʻrganildi. 

Qiyosiy-tipologik metod: “Lolazor”dagi obrazlar tizimi jahon adabiyotidagi (masalan, 

Kafka yoki Oruell asarlari) totalitarizm qurbonlari bilan qiyoslandi. 

Germenevtik tahlil: Asardagi ramzlar (Lolazor, qizil rang, Oshno obrazi) va ularning 

ostmatnlaridagi maʼnolar talqin qilindi. 

NATIJALAR. Tadqiqot jarayonida shaxs va tuzum toʻqnashuvining quyidagi asosiy 

bosqichlari va natijalari aniqlandi: 

Tuzumning “Yutilish” mexanizmi: Tuzum shaxsni darhol yoʻq qilmaydi, balki uni sekin-

asta oʻziga moslashtiradi. Nazar Yaxshiboyev dastlab isteʼdodli, isyonkor yozuvchi edi, ammo u 

“yuqoridagilar” ning iltifotiga erishish uchun oʻz prinsiplaridan voz kecha boshladi. Natijada, u 

jismonan tirik, ammo maʼnan oʻlik shaxsga aylandi.  

Lolazor” romanining markazida uch qahramon turadi. Bu uchovlonning roman mazmunida 

tutgan oʻrni va vazifasi, yozuvchining badiiy konsepsiyasidagi ahamiyatini tushunishda Saidqul 

Mardonning quyidagi tasnifi muhim rol oʻynaydi: “Oshno – Iskandari Zulqarnayn, Yaxshiboyev 

Iskandarning shoxini koʻrib ichiga singdirolmagan sartarosh, men esam – quduq, chuqur va 

zimiston quduq”.  Romanda hech bir qahramon Nazar Yaxshiboyevga oʻzlikni anglash darajasida 

teng kelolmaydi. U yolgʻon siyosatning koʻlamini hammadan koʻra kengroq his qiladi, eng katta 

rahbardan tortib oddiy choʻpon taqdirigacha kirib boradi, ruhiy evrilishlarni kuzatadi, baholaydi, 

davr fojiasini butun murakkabliklari bilan koʻradi. Aslida, Murod Muhammad Doʻstni qiynagan 

muammo ham shu – davr ziyolisi, agar u juda ildamlab ketsa, fojiani faqat koʻra oladi, xolos, 

undan ortiq emas. Yaʼni yaxshiboyevlar oʻzligini toʻla anglasalar ham, oʻzligini namoyon (isyon) 

qila olmaydi.  

Zero, yolgʻon tizimli tomir otgan, har sohani total nazoratga olgan “qoʻrquv saltanati” 

bunga yoʻl qoʻymaydi. Demak, Nazar Yaxshiboyevning qismati maʼlum, buni bir soʻz bilan 

“ilojsizlik” deb atash mumkin. U hayoti oxirlab, oʻtgan umrini sarhisob qilarkan, faqat roʻyoni 

koʻradi: na turmushda, na ijodda va na mansabda yuk bosadigan biror xayrli ish qilganini 

bilmaydi. “Bulduruqda bogʻ qilolmadim. Armonki, qolgan hammasini bir tiyin qiladi: obroʻyimni 

ham, unvonimni ham, boringki, butun xonumonimni!” deydi. Shu sababli zigʻircha boʻlsa ham 

yolgʻon aralashmagan, qoʻl bilan ushlash mumkin boʻlgan rost ish qilishni koʻngliga tugadi. Oʻz 

qishlogʻida bogʻ yaratadi. Bu bogʻ Nazar Yaxshiboyev dunyoga kelib topgan yagona haqiqati, 

birdan bir yupanchi edi. Adabiyotshunos Rahmon Qoʻchqor “Lolazor” romani haqida “Bunda 

biror ijtimoiy tip nigohi orqali uning oʻzi yaratishda qatnashgan va oxir-oqibat oʻzi qul boʻlgan 

muhitning mohiyati tahlil qilinadi”, deya asarning muhim gʻoyasiga eʼtibor qaratadi. Chindan 

ham, romanda tasvirlangan paradoksal ijtimoiy muhitning faol aʼzolari – hokimiyat vakillari 

tomonidan uning shakllantiriladi. Unda yolgʻon siyosiy madaniyatning ajralmas uzvi, aytish 

mumkinki, davlatchilikning tayanchlaridan biri. Yaʼni davlatchilik aholini mafkuralashtirish 

evaziga qurilarkan, shu mafkuraning oʻzi yolgʻonga asoslanadi. 

Obrazlar iyerarxiyasi: Romanda tuzumning uch xil koʻrinishi aks etgan: 

Saidqul Joʻra (Oshno) – Tuzumning ijrochisi va manipulyatori. 

Nazar Yaxshiboyev – Tuzumga sotilgan, ammo vijdoni qiynalayotgan intellektual. 

Chorshanbiyev – Tuzumning mutlaq mahsuli, hech qanday vijdonsiz, faqat xizmat qilish 

uchun dasturlangan “yangi avlod”. 

Badiiy makon va zamon: Asar voqealari kechayotgan “Lolazor” sovxozi – bu butun bir 

mamlakatning kichraytirilgan modeli. Bu yerdagi qizil lolalar – ideologiya niqobi ostidagi 

qurbonlar ramzidir. 

MUHOKAMA. “Lolazor” romani oʻzbek adabiyoshunosligida turli bahslarga sabab 

boʻlgan. Baʼzi tadqiqotchilar uni shunchaki turgʻunlik davri fosh etilgan asar deb hisoblasa, 

boshqalari uni inson tabiati haqidagi universal falsafiy asar sifatida baholaydi. 

Shaxsning deformatsiyasi: Nazar Yaxshiboyevning eng katta fojiasi – u oʻzining qul 

ekanligini bilishi, lekin ozod boʻlishni istamasligidir. U “Oshno” (Saidqul Joʻra) bilan boʻlgan 

munosabatlarida oʻzini teng koʻrmoqchi boʻladi, ammo har doim uning xizmatkoriga aylanib 

qolaveradi. Muallif bu orqali “Inson oʻz erkinligini nega bunchalik arzonga sotadi?” degan savolni 

oʻrtaga tashlaydi. 

Yaxshiboyevning ichki monologlari asarning eng kuchli qismlari hisoblanadi. U oʻz-oʻziga 

savol beradi: “Sultonlara bosh egmaram, harchand faqiram” degan epigrafga amal qila oldimi?  

Yoʻq. U sultonlarga bosh egdi, ammo evaziga maʼnaviy qashshoqlikni sotib oldi. 

Nazar Yaxshiboyev: “Men”ning parchalanishi 

Yaxshiboyev – isteʼdodli yozuvchi. Biroq u yashayotgan muhit undan haqiqatni emas, 

balki “Oshno”ga yoqadigan qoliplarni talab qiladi. Uning ichki dunyosida doimiy ikki xillik 

hukmron: bir tomondan, u oʻzining tubanlashayotganini anglaydi, ikkinchi tomondan, u bu 

tubanlikdan keladigan imtiyozlardan voz kecha olmaydi. Muallif yozadi: “Biz hamma narsani 

bilardik, hamma narsani koʻrardik, lekin jim turish va xushomad qilish osonroq edi” [1; 78]. Bu 

jumla butun bir davr intelektual qatlamining shioriga aylangan edi. 

Tuzumning “Temir mantiqi”. Saidqul Joʻra (Oshno) obrazi orqali muallif totalitar 

tuzumning insonni boshqarish mexanizmini koʻrsatadi. Oshno uchun odamlar – bu shaxmat 

taxtasidagi donalar. U Yaxshiboyevni doʻst sifatida emas, balki oʻzining siyosiy oʻyinlari uchun 

“qalamkash” sifatida asraydi. Bu yerda shaxs va tuzum toʻqnashuvi mutlaq gʻalaba yoki 

magʻlubiyat bilan tugamaydi, balki shaxsning oʻzligidan butunlay begonalashuvi bilan 

yakunlanadi [4; 89]. 

Badiiy Psixologizm va Til. Murod Muhammad Doʻstning mahorati shundaki, u siyosiy 

masalalarni badiiy til, kinoya va achchiq yumor ostiga yashiradi. Asardagi “Bemor” bobi Nazar 

Yaxshiboyevning nafaqat jismoniy, balki maʼnaviy oʻlimi oldidan berilgan soʻnggi tahlildir. U 

kasalxonada yotib, oʻz oʻtmishini, Muxsina bilan boʻlgan munosabatlarini eslar ekan, tuzum uning 

eng goʻzal tuygʻularini ham qanday qilib oʻldirganini his qiladi [1; 214]. 

XULOSA. “Lolazor” romani oʻzbek adabiyotidagi “shaxs va jamiyat” muammosini yangi 

darajaga koʻtardi. Xulosalar shuni koʻrsatadiki: Mustabid tuzum sharoitida shaxsning mutlaq 

erkinligi imkonsiz, biroq maʼnaviy tanazzul uchun masʼuliyat baribir insonning oʻziga yuklanadi. 

Nazar Yaxshiboyev fojiasi – bu oʻz iqtidorini va vijdonini vaqtinchalik moddiy 

farovonlikka almashgan kishining ayanchli qismatidir. Asar bugungi kun oʻquvchisi uchun ham 

ogohlantirish boʻlib xizmat qiladi: shaxs oʻz “Men” ini yoʻqotsa, u har qanday tuzumning oddiy 

va jonsiz murvatiga aylanib qoladi. Murod Muhammad Doʻst oʻzining inson konsepsiyasi 

markaziga “yolgʻonda yashayotgan” shaxslarni qoʻyarkan, ularning taqdiri, oʻy-xayollari, ruhiy 

evrilishlarini shoʻro tuzumi tabiatidan kelib chiqib tasvirlaydi. Yolgʻon gʻoya asosiga qurilgan 

jamiyatda odamning toʻgʻri boʻlishi deyarli imkonsiz. Balki ayrimlar goʻyo “toʻgʻri” yashagandek, 

lekin bu ham aslida yolgʻonning mezonlariga koʻra “toʻgʻri”, romanda buning ochib berilishi esa, 

albatta, adibning mutafakkirona kashfiyotidir. “Lolazor” milliy adabiyotimizda hokimiyatni 

anglashni, hukmron elitaga xos murakkab ruhiy tovlanishlarni koʻrsatishni maqsad qilgan nodir 

asar. Shu maʼnoda oʻlmas asar, oʻlmaski, “har kishining oʻz zamoni va oʻz Oshnosi bor”. 

Mutafakkir adib SSSR parchalangani bilan unga xos siyosiy tafakkur yangi hokimiyat vorislariga 

qolishini, asr boshlarida kommunizm otalari yaratib ketgan yolgʻon siyosat, xuddi estafeta 

tayoqchasidek hali uzoq yillar qoʻldan-qoʻlga oʻtib yurishini sezganmi, eldosh-u tildosh ukalarim 

“oʻzga avlod odamlarining ahvolini tushunsa, oʻshalarning hayotini oʻz umriga juda qisqa bir 

muddat payvand qilsa, soʻng oʻylasa, koʻp va xoʻp oʻylasa! Qiynalib, azoblanib, kulib, yigʻlab 

oʻylasa-da, minbaʼd oʻzlari oʻsha yoʻriqqa tushmasa!” deb niyat qiladi. 

